
XIX asr ikkinchi yarmida Yevropa va Rossiyada sanoat taraqqiyotining natijasida xom 

ashyoga boʻlgan talab muntazam oshib borganligini koʻrish mumkin. Rossiya imperiyasi 

Turkiston oʻlkasini istilo qilib, ushbu hududlarni oʻzining sanoat mahsulotlari sotadigan va xom 

ashyo yetkazib beradigan bozoriga aylantirish siyosatini olib borgan boʻlsa-da, XIX asr oxiri – 

XX asr boshlarida hali ham paxta xom — ashyosini asosan Amerika va Misrda yetishtiriladigan 

yarim fabrikant yoki xom — ashyo tashkil qilar edi. Shuning uchun Rossiya hukmron doiralari 

birinchi navbatda zavod fabrika egalari, paxtachilik komiteti, birja komitetlari Rossiyaning 

janubidagi zemstvolar, qishloq xoʻjaligi jamiyati, yirik yer egalari ulkan Rossiya imperiyasi 

hududida paxtachilikni taraqqiy ettirish uchun turli tuman yoʻllar bilan paxta ekiladigan 

maydonlarni koʻpaytirish, paxtachilikdan moʻl hosil olish xususida turli ishlarni, tajribalarni 

amalga oshira boshladilar[1]. 

Rossiyada paxtachilikning taraqqiyoti va tashqi bozorga xom — ashyo qaramligidan 

qutilish maqsadida bir qator amaliy qadamlar tashlandi. Turkiston toʻplamining bir qator 

sonlarida bu xususida maʼlumotlar mavjud. Jumladan, Turkiston toʻplamining 575 tom 135 — 

138 betlarida K. A. Timaevning “(Turk. kur., 1909, № 61)”, shu toʻplamning 522-tom 142 

betdagi “Kultura xlopchatnika na yuge Rossii. (Nov. Vremya, 1909, № 12128)” va boshqa bir 

qator maqolalarda Rossiyaning janubi, yaʼni Qora dengiz va shimoliy Kavkaz hududlarida paxta 

yetishtirish bilan bogʻliq ayrim maʼlumotlar keltiriladi. 

“Novogo vremeni” gazetasi bergan maʼlumotlarni tahlil qilish jarayonida shu narsa 

maʼlum boʻladiki, Rossiya hukmron doiralari va yirik yer egalari, shuningdek paxta xom — 

ashyosiga ixtisoslashgan zavod — fabrika egalari Rossiya janubida paxta xom — ashyosini 

yetkazishdan asosiy maqsadlari Amerika va Misr paxtasi uchun har yili 10 millionlab rubl 

miqdorida sarf xarajat qilishlari bundan tashqari tashqi bozorga qaramlikning kuchayishi, 

Liverpul va Nyu — York birjalarida paxta xom — ashyosi narxining doimiy oshib borayotganligi 

tashvishga solgan. Rossiya sanoatchilarini paxta xom ashyosi bilan taʼminlashda muhim oʻringa 

ega boʻlgan Amerika bozori turli siyosiy, tabiiy sharoitlarda oʻzgarib turganligini ham 

koʻrishimiz mumkin. Buxoro amirligining dastlabki matbuot organi hisoblangan “Buxoroi 

sharif” gazetasining 1912 yil 2 — apredagi 19 – sonidayoq, Amerika paxtasi xususida maʼlumot 

beriladi. Jumladan, Buxoroi sharifning 19 — sonidagi “Telegraf xabarlari” ruknida: “Biz Nyu — 

York birjasida paxta qiymatining oshayotganligi toʻgʻrisida xabar bergan edik. Buning sababi, 

Missisipi daryosi toshib paxta ekiladigan yerlarni katta qismini vayron qilgan[3]”- kabi 

maʼlumotlarni oʻqish mumkin. 

Yuqorida keltirilgan bir qator sabablarga koʻra Rossiyaning sanoat va moliya doiralari 

imperiyaning janubida paxtachilikni yoʻlga qoʻyishga harakat qilganlar. “Novogo vremeni” 

gazetasi xabariga koʻra necha yil davomida xususiy shaxslar va ayrim hududlarda oʻtkazilgan 

tajribalarga qanoat hosil qilmay Rossiya hukmron doiralari birja rahbarlari yirik va yer egalari, 

zavod — fabrika xoʻjayinlari Rossiyaning janubiy hududlari hisoblangan Qora dengiz boʻylari 

va shimoliy Kavkazda uch yillik tajriba oʻtkazish uchun butun boshli hududlar va tumanlarni 

moʻljallaganliklarini maʼlum qiladi[4]. 

Imperiya ichki bozorini Turkistondan olib ketiladigan paxta xom — ashyosi hali toʻliq 

qoplay olmas edi. 1908 yilgi maʼlumotlarga qaraganda Rossiya imperiyasi Fargʻona viloyatidan 

6.762.736 pud, Zakaspiy viloyatidan 768.714, Sirdaryo viloyatidan 505.758 pud, Samarqand 

viloyatidan 510.879 pud, Buxoro va Xiva hududlaridan 2.023.504 pud, butun Oʻrta Osiyo 

mintaqasidan esa 10 million 571 ming 591 pud miqdorida paxta xom – ashyosi tashib ketgan. 

Bu vaqtda Rossiyaga qaram hisoblangan Kavkaz orti mintaqasida 1 million 147 ming 390 pud 

taxta yetishtirilgan, xolos. Butun Rossiya imperiyasiga qaram hududlarda esa 1908 yilgi 

maʼlumotlarga koʻra 11 million 718 ming 98 pud paxta xom — ashyosi yetishtirilgan 

xolos[5.190-191]. 

Oʻrta Osiyodan olib ketilayotgan xom — ashyoning Rossiya imperiyasi ehtiyojini toʻla 

qondirmaganligi sababli imperiya ishbilarmon doiralari katta foyda orqasidan quvib sanoat 

korxonalariga yaqin hududlarida paxta plantatsiyalari tashkil qilishga kirishganlar. Shu sababli 

yuqorida zikr qilingan “Novogo vremeni” matbuot organi hukumat aralashuvi bilan birinchi bor 

Odessa hududlarida jiddiy ravishda katta paxta plantatsiyalari tashkil etish va ularni 5 yil 

davomida sinov — tajribadan oʻtkazishni moʻljallaganligi, bu ishga dehqonchilik departamenti 

oʻtgan (1908 y) yili unchalik katta boʻlmagan mablagʻ ajratib janubiy Rossiyaning turli 

hududlarida va shimoliy Kavkazda paxta plantatsiyalarini tashkil etishni moliyalashtirganligini, 

oʻtgan yilgi natijalar muvaffaqiyatli oʻtganligi, bu esa yirik yer egalari va fabrikantlarda qiziqish 

ortishiga sabab boʻlganligi, Rossiya janubi va shimoliy Kavkazdagi 6 million desyatina yerga 

paxta plantatsiyalari tashkil qilish mumkinligi isbotlaganligi, agar ushbu hududlarga ham paxta 

ekiladigan boʻlsa, Rossiya bozorlariga chet el mahsulotlarini kirib kelishini oldini olib, 

mamlakatning ichki bozorida 100 millionlab rublni tejash imkonini berishini, buning uchun esa 

zavod — fabrika egalari, paxtachilik komiteti, birja komitetlari, yer egalari, zemstvolar va 

qishloq xoʻjalik jamiyati birlashib harakat qilishi zarurligi, shundagina tashqi bozorga 

qaramlikdan qutulish mumkinligi bayon qilinadi[5.190-191]. 

Rossiya hukmron doiralari tashqi bozordagi paxta xom — ashyosiga qaramlikni tugatish 

maqsadida “paxta komiteti” tashkil etib, ushbu komitet orqali qator ishlarni amalga 

oshirganliklarini Turkiston toʻplami maʼlumotlaridan bilib olishimiz mumkin. Jumladan, M. 

Bushuevning “Trudy xlopkovogo komiteta. (Turk. sel. xoz‐vo,1908, № 4)”, Maqolasi, bundan 

tashqari “Zasedanie xlopkovogo komiteta. (Usloviya sdachi v konsessiyu polk. Voeykovu 

orosheniya Dalverzinskoy stepi). (Turk. kur., 1908, № 85 i Torg.‐promыshl. gaz., 1908, № 85)”, 

“Deyatelnost xlopkovogo komiteta. (Turk. kur., 1909, № 233)”, “Deyatelnost xlopkovogo 

komiteta. (Golos Moskvы, 1909, № 234)”, “Zasedanie xlopkovogo komiteta. (Torg.‐promыshl. 

gaz., 1909, № 13 i Spb. Bed., 1909, № 13)”, N. I. Malaxovskiyning “Zasedanie xlopkovogo 

komiteta. (Torg.‐promыshl. gaz., 1909, № 50)” va boshqalarni misol keltirish mumkin[6.131-

139]. Yuqoridagi fikrlardan koʻrinib turibdiki, Rossiya imperiyasining paxta xom — ashyosiga 

boʻlgan talabini ichki imkoniyatlar darajasida qondirish XIX asr oxiri – XX asr boshlaridagi 

Rossiya iqtisodiy siyosatining kun tartibidagi asosiy masalalaridan biri boʻlgan. Shu maqsadda 

yuqorida zikr qilingan Rossiyaning sanoat markazlariga yaqin hududlarida paxta 

plantatsiyalarini tashkil etish chora tadbirlari koʻrilgan. Odessadan tashqari Qora dengiz 

boʻylari va shimoliy Kavkazda paxta plantatsiyalari tobora kengaytirilib borilgan. Turkiston 

toʻplamining 518 — sonida Tbilisi guberniyasida 1909 yili paxta yigʻim terim mavsumi 18 — 

20 sentyabrda boshlanganligi paxtaning bir pudiga 30 — 70 tiyindan toʻlanayotganligi ushbu 

hududda paxta yetishtirish rivojlanib borayotganligi atigi 2 yil oldin Tbilisi guberniyasida 20 — 

30 desyatinadan oshmagan hududlarga paxta ekilgan boʻlsa, hozirda katta — katta 

plantatsiyalarida paxta ekish ishlari yoʻlga qoʻyilganligi taʼkidlangan. Bundan tashqari Kutaisi 

guberniyasida 1909 yili 700 desyatina yerga paxta ekilgani, paxtalar oʻtgan yilgidan koʻra 10 — 

15 kun oldin yetilganligi, Kutaisining tabiiy — iqlimiy sharoitidan kelib chiqib, yuqori sortli 

paxta xom — ashyosi yetishtirish mumkinligi, ammo ishchi kuchi yetishmasligi, hudud 

aholisining paxtachilikka yetarli darajada ragʻbat koʻrsatmayotganligi, paxtachilik ishini aholi 

orasida targʻib etuvchi instruktorlarning yetishmasligi bunga sabab boʻlayotganligi xususidagi 

fikrlar bildiriladi[7]. 

Rossiya janubi va Kavkaz hududlarida paxta xom — ashyosini yetishtirish bilan bogʻliq 

koʻplab fikr mulohazalar tajribalar va ularning natijalari haqidagi maʼlumotlar Turkiston 

toʻplami maʼlumotlarida koʻplab uchraydi. Ushbu maʼlumotlardan maʼlum boʻladiki, ushbu 

hududda paxta yetishtirish ancha qimmatga tushganligini, mahalliy holining paxtachilik ishiga 

ragʻbat koʻrsatmaganligini koʻrishimiz mumkin. Yuqorida keltirilgan birgina Tbilisi 

guberniyasidagi bir pud paxta hosili uchun 30 — 70 tiyin sarflangan boʻlsa, Turkiston 

mintaqasida ishchi kuchining arzonligi koʻpchilik rus sanoatchilarini qanoatlantirganligini 

tarixiy manbalar tasdiqlaydi. 1912 yil Buxoro Amirligida chop etilgan ilk matbuot organlaridan 

biri “Turon” gazetasi sahifalarida paxta xom — ashyosi narxi bilan bogʻliq ayrim maʼlumotlarni 

keltirish orqali, Turkiston oʻlkasida ushbu strategik xom ashyoning soʻngi uch yillikda narxi 

oshmagan holda, uni yetishtirish va tashib ketish koʻpayishi bilan bogʻliq maʼlumotlarni 

koʻrishimiz mumkin. “Turon” gazetasining 1912 yil 19 — dekabrda chop etilgan 44 – sonida: 

Fargʻonada paxta bahosi bir pud hisobida – 13 soʻm, 30 tiyindan, 13 soʻm 50 tiyingacha, 

Andijonda paxtaga 13 soʻm 50 tiyin narx qildilar. Hoʻqand oliy navli paxtasining bir pudi 13 

soʻm 60 tiyin, birinchi navli paxta 13 soʻm, 15 tiyin, Margʻilon paxtasining bir pudi – 13 soʻm 40 

tiyin,[8]” – kabi maʼlumotlar keltiriladi. Bu esa ishchi kuchi arzonligiga yana bir dalildir. 

Yuqoridagi fikrlardan koʻrinib turibdiki, Rossiya hukmron doiralari sanoatchilari va 

moliyachilarining imperiya janubiy hududlari hisoblangan Qora dengiz boʻylari va Kavkazda 

yirik paxta plantatsiyalari tashkil qilish orqali Rossiyaning xom ashyoga boʻlgan ehtiyojini 

qondirishga boʻlgan urinishlari bir qator sabablarga koʻra ijobiy natijaga erishmadi. 

Birinchidan, ushbu hududlarda aholining paxtachilikka boʻlgan munosabati ijobiy 

boʻlmaganligi sabab boʻlgan boʻlsa, ikkinchidan, ushbu mintaqadagi ishchi kuchining 

qimmatligini yuqorida keltirilgan dalili orqali koʻrishimiz mumkin. Shu sababli, imperiya 

maʼmurlari Turkiston oʻlkasida ushbu xom ashyoni yetishtirishga va yil sayin koʻpaytirishga 

harakat qilganlar. 

